
 

                                              ካልእ ጉሁድ ኲናት ኣብ ልዕሊ ህዝቢ ኤርትራ። 

        ብስም መላእክቲ ዝጽውዓ ማሕበራትና እንታይ ምስ በደላ እየን፡  ሎሚ ብጸቢብ ጉጅላዊ ኣተሓሳስባ ዝተጫጭሃ ማሕበራት 

ዝባዝሓ ዘለዋ?  ኣብ ክንዲ  ማሕበር እግዝትነ ማርያምስ፡ ማሕበር ዓለት እገለ?  ኣብ ክንዲ ማሕበር ቁዱስ ሚኪኤልስ፡ ማሕበር ዓዲ 

እገለ?  ባዓለ እግዝኣብሄር እንታይ ስለ ዝኾነ’ዩ ዘይንቡር ውቃበ ዘይብለን ማሕበራት ጸበብቲ እንዳታት ዝባዝሓ ዘለዋ?  ዓገብ ዝብሉ 

ዓበይቲ’ዶ ተሳኢኖም? ወይስ ሰማዒ  እዝኒ እዮም ሲኢኖም? ኣበይ ኣለዉ ካህናትናን ኣሻይኽናን ዘይግዝቱ?  ህዝቢ ኤርትራ ንወሪዱዎ 

ዝነበረ ጨካን መግዛእቲ በብሃይማኖቱን በብጾሎቱን ኣብ ትሕቲ ኣምልኮ መላእክቱ ምስ ሰውራኡ ኮይኑ’ዶ ኣይኮነን ተዓዊቱ?  ነዚ 

ተረኺቡ ዘሎ ሰላም ኣብክንዲ መመሊስካ ንምድማቑ ኣብ እምንቶ ዎሎዶታትና ጸኒዕና ንኹሉዖስ ዓዲ ንዓዲ ብተጻረርቲ ማሕበራት 

ክተፋነና? ወረዳ ንወረዳ ክተሓማመያ?  ካህናትናን መሻይኽናን ዝህብዎ ቅዳሰ እንታይ ስለ ዝኾነ’ዩ ናይ ጎረበትና እሞኸኣ ብዘይ ቋንቋና 

እዝንና ተቖንጥዩ ከሳብ ዘይሰምዕ ኩር ኣቡልና ንደናገጽ? ቤተ ክርስትያናትናን መሳጊድናን ዘበርክታልና ጾሎት እንታይ ምስ ጎደሎ ኢና 

ናብዘን ናይ ሓሸውየ ኣብ ክንዲ ተልእኮ ኣምላኽ ዝገብራ ነብሰ ስስዔ ዘዘውትራ ዘለዋ ንማረኽ።   

        ኩባያ ማይ ድጋመት ንምርካብ ስግረ ዶብ ዘኽይድ ምክንያትስ ትርጉሙ ግሉጽ’ዩ።  ጋብር ደርዓንቶ፡ ጋብር ዓዲ ራእሲ፡ ገዳም 

ኣባ ኣምበስ፡ ገዳም እምባ ስላሰ፡ ገዳም ደብረ ቢዜን ማይ ውዑይ፡ ኣምና ተኽለ ባሕሪ ፡ ብሓፍርሻ ኩሎም ኣብ ኤርትራ ዘለዉ ኣምኣት 

ኣሽሓት ዓመታት ዝፈወሳ ረጊጽካስ ናብ ማዕዶ?  እምበርዶ ታሪኾም ኣሎና?  ካብቲ ንቡር ታሪኻዊ ሃይማኖታትና ከሰናኹሉና፡  ሎሚ 

ሰይጣውንቲ ብጋህዲ ይረኣዩ ኣለዉ።  ሃይማኖት ኣቕሓ (ንብረት) ኣይኮነን ካብ ዕዳጋ ዝሽመት (ዝግዛእ)። ሓይማኖት ካብ ጎረበት 

ትልቅሖ ኣይኮነን።  

        ሎሚ ኩለን እኳ እንተዘይበልና ገለ ቤተ መቕደሳት ኣብ ጉስሩጥ ስነሞጎት ዘይብሉ ድሑር ፖሎቲካዊ ሸርሕታት ዝካየደለን 

መደበራት ኮይነን ኣለዋ።  ኣዋፈርተን ብጸላእቲ ህዝቢ ኤርትራ ዝተዓስቡ፡ ናጽነትናን ሰላምናን ዘይተዋሕጠሎም ብኹሉ ፈተነታቶም 

ምስ ፈሸሉ ንሃይማኖት መሳርሒ ብምግባር ናብ ኣረጋውያንን መንእሰያትን ብምትኳር ህዝቢ የታልሉ ኣለዉ።   

       ሃይማኖት ክብሪ ኣለዎ፣ ቱርጉም ኣለዎ፣ ባህሊ ኣለዎ፣ ውርሻ ኣለዎ፣ ፍቕሪ ኣለዎ።   ሃይማኖት ካብ ውሽጥኻ፡ ካብ ገዛኻ፡ ካብ 

ስድራኻ እዩ ዝጅምር።  ሃይማኖት ፊሊም ኣይኮነን ሎሚ ኣብ ሲነማ ሮማ ጽብቕቲ ፊልም ኣላ ጽባሕ ከኣ ኣብ ሲነማ ኢምፐሮ ኢልካ 

ትኸዶ።  ሃይማኖት እምነት’ዩ።  እምነት ንጽቡቅ።  ቁዱሳት መጻሕፍቲ ከም ዝምህሩና፡ እቲ ነብሱን ንስድራ ቤቱን (ብጻዩ/ብጻያ) 

ዘየፍቅር ንምላኽ ኣየፍቅርን’ዩ።   ውሽጥና ከይነጽሄ ጉድለትና ከይተኣረመ፡ ፍቕርና ኣብ ልዕሊ ቤተሰብና ከይተረጋገጸ፡ ቤተ ኣምላኽ 

ምምልላስ ንሓጥያት ኣይቅንጥጦን እዩ።  ብዝያዳ እኳድኣ የግድዶ። 

       እስከ ክልተ ነገራት ንድሕሪት ኣርብዓ, ሓምሳ ( 50, 60) ዓመታት ተመሊስና ንመልከት።                                             

1. ህዝቢ ኤርትራ ተሪር ሃይማኖት ዝነበሮ ህዝቢ፡ ብስኒቱን ሓድነቱን ዝልለ፡ ጥንታዊ ሃይማኖታት ዝተቐበለ ህዝቢ ምዃኑ።                                 

2. ህዝቢ ኤርትራ እዚ ዘይብሃል ግፍዒ መግዛእቲ ዝወረዶ፡ ብምጣነ ሃብቱ መረት ዝዘበጠ፡ ንማእሰርትን ሞትን ዝተፈርደ። 

ሳላ ጽኑዕ ሕድሕዳዊ  ምድግጋፍን፡  ቅኑዕ ሃይማኖታዊ  እምነትን፡ ውፉይ ህዝብን፡  ቅርጡው ሰውራዊ  መሪሕነትን መግዝእቲ 

ኣኽቲሙ።  ህዝቢ መንነቱ ኣረጋጊጹ፡ ሃገሩ ወኒኑ፡ ሰላም ነጊሱ፡ ፍትሒ ተረጋጊጹ።                                                                               

ባንጻር’ዚ ግን እቲ ታሪካዊ ዝኾነ ሃይማኖትና ኣብ ዋጋ ዕዳጋ ኣትዩ። ተበለጽቲ ፈርዮም፡ ስሱዓት ተሲኦም፡ ዘይነበራ ሃይማኖታት 

ቦቒለን፡ ዋላውን እተን ዝነበራ ክፈናጨላ ተፈቲነን፡ ህዝቢ ጎጃጂለን፡ መሳርሒ ባዕዳውያን ብምዃን ንነጻነትና ኣብ ዋጋ ዕዳጋ ከውርዳ 

ይፈታትና ኣለዋ።   

           እዚ ምንቅስቓሳት’ዚ ካልእ እዉጅ ኲናት ኣብ ልዕሊ ሃገርናን ህዝብናን መንግስትን ምዃኑ ተረዲኣና ብዘይ ንሕስያ ከንዋግኦ 

ናይ ነፍሲ ወከፍ ኤርትራዊ  ሓላፍነት ጥራሕ ዘይኮ ጉቡእ እዩ።  ግደታ ከኣ እዩ።  ነተን ህዝብናን ሃገራን መንግስትናን ብሰላምን ፍቕርን 

ክነብር ለይትን መዓልትን ቁዱስ ኣስተምህሮ ዝህባ ዘለዋ ቤተ መቕደሳትን  መራሕቲ  ሃይማኖታትናን ድኣ ክንስዕብ ኣሎና እምበር ናይ 

ካልኦት መጣቓዕቲ ምዃን ኣዝዩ ኣነዋሪ እዩ።   

ነባሪ ዝኽሪ ንሰማእታትና፡                                                                                                                                      

ዓወት ንሓፋሽ፡                                                                                                                                                 

ገብረንጉስ መስመር። 

 



 

 


